
ХъуэпсапIэхэм я псей
Республикэм и УнафэщI КIуэкIуэ Казбек Къэбэрдей-Балъкъэрым щри-

гъэжьащ «ХъуэпсапIэхэм я псей» илъэсыщIэ псапащIэ Iуэхур. Псоми зэ-
рытщIэщи, «Дызэгъусэщ» доброволецхэм я щIалэгъуалэ форумым и жэр-
дэмкIэ а урысейпсо лэжьыгъэр 2018 гъэм къызэрагъэпэщащ икIи къэралым и 
Президент Путин Владимир и дэIэпыкъуныгъэкIэ йокIуэкI.

«ХЪУЭПСАПIЭХЭМ я псей» республикэ Iуэхур, блэкIа илъэсхэми хуэдэу, дызэрыт 
гъэми къызэрызэрагъэпэщам папщIэ КIуэкIуэ Казбек фIыщIэ яхуищIащ волон-
тёр лэжьыгъэм зегъэужьынымкIэ ресурс центрым. Абыхэм   КъБР-м  и Правитель-
ствэм и Унэм и пэшышхуэм «ХъуэпсапIэхэм я псейр» щагъэуващ икIи абы фIа-
дзащ социальнэ IуэхущIапIэхэм щапIыж, зи Iэпкълъэпкъым сэкъат зиIэ, адэ-анэм 
я жьауэм щIэмытыжу къэна сабийхэм, гъащIэм и гугъуехь зэмылIэужьыгъуэхэр 
къызылъыкъуэкIа унагъуэхэм ящыщхэм лъэIу зэхуэмыдэхэр иту къагъэхьа тхы-
гъэхэр.

Республикэм и Iэтащхьэм апхуэдэ тхыгъэ зыбжанэ псейм къыфIихащ, цIыкIухэм 
я хъуэпсапIэхэр игъэзэщIэн папщIэ. КIуэкIуэ Казбек щIыгъуу псапащIэ Iуэхум хэ-
тащ депутатхэр, Правительствэм и лэжьакIуэхэр, ди щIыналъэм щыIэ федераль-
нэ органхэмрэ хабзэхъумэ органхэмрэ я унафэщIхэр, республикэм и муници-
пальнэ щIыналъэхэм я администрацэхэм я Iэтащхьэхэр.

Сабийхэм я хъуэпсапIэхэр ИлъэсыщIэр къэмыс щIыкIэр къайхъулIэнущ.

КъБР-м и Парламентым и УнафэщI Егоровэ Та-
тьянэ я пашэу «ХъуэпсапIэхэм я псей» урысейпсо 
псапащIэ Iуэхум жыджэру къыхыхьащ республи-
кэм законхэр къыдэзыгъэкI и орган нэхъыщхьэм и 
депутатхэр. Абыхэм ИлъэсыщIэм ипэ къихуэу са-
бийуэ 150-м щIигъум я гукъыдэжыр къаIэтынущ.

ПРАВИТЕЛЬСТВЭМ и Унэм щагъэува псейм депута-
тхэм ящыщ дэтхэнэми къыфIихащ гулъытэ нэхъ зыхуэ-
фащэ сабийхэм къагъэхьа лъэIухэр зэрыт тхыгъэр.

Егоровэ Татьянэ зэрыжиIамкIэ, мы илъэсыщIэ 
Iуэхум мыхьэнэ хэха иIэщ, сыту жыпIэмэ нэхъыжьхэм 
я дэIэпыкъуныгъэр хуэгъэзащ зи узыншагъэр зэкIэ-
лъымыкIуэ сабийхэм, унагъуэ хуэмыщIахэм я бынхэм 
я гукъыдэжыр къэIэтыным.

- Сэ къысIэрыхьа конвертхэм дэлъщ илъэсипщI зи 
ныбжь Къантемыр, апхуэдиз дыдэ хъуа ФатIимэ, илъэ-
ситхум ит Давид сымэ я лъэIухэр икIи ахэр сэ 
ИлъэсыщIэ махуэшхуэм ирихьэлIэу Iэмал имыIэу 
згъэзэщIэнущ. Си дежкIи хэхауэ гуапэщ а сабийхэр 
згъэгуфIэну къы зэрыслъысар. ИкIи си Iыхьлыхэ-           
ми хуэдэу ахэр зэрызгъэгуфIэфынум си щхьэкIэ сы-
щогуфIыкI. Шэч хэлъкъым дэтхэнэ сабийри насы-
пыфIэу, гурыфIыгъуэ и куэду псэумэ, дэри ди гуры-
фIыгъуэм зэрыхэхъуэм. Нобэ гугъу ехь цIыкIухэри 
фIым хуоп лъэ икIи ахэр зы щIэхъуэпсхэр къайхъулIэн 
папщIэ тхузэфIэкI къэд гъэ нэнкъым, - жиIащ респуб-
ликэм законхэр къыдэзыгъэкI и органым и унафэщIым.

«ХъуэпсапIэхэм я псейр» Правительствэм и Унэм 
щагъэуващ икIи абы фIэлъ тхыгъэхэм ящыщ гу-
къыдэж зиIэ дэтхэнэ зыми къыфIихыу лъэIур къызыб-
гъэдэкIа сабийр игъэгуфIэ хъунущ. 2018 гъэ лъандэрэ 
Урысей Федерацэм и щIыналъэм ИлъэсыщIэ къэс 
къыщызэрагъэпэщ мы псапащIэ Iуэхум гулыцI зиIэ 
цIыху минхэр къыхохьэ.

 КъБР-м и Iэтащхьэ КIуэкIуэ Казбек хэтащ Феде-
рацэмкIэ Советым Лъэпкъ зэхущытыкIэхэмрэ дин 
зэгухьэныгъэхэм ядэлэжьэнымкIэ и советым ири-
гъэкIуэкIа зэIущIэм.

СВЯЗЫМ и видеоконференц Iэмалхэр къигъэ-
сэбэпри Къэбэрдей-Балъкъэр Республикэм и Iэта-
щхьэ КIуэкIуэ Казбек хэтащ «Лъэпкъ зэхущытыкIэхэр 
гъэтэмэмынымкIэ лъэпкъ-щэнхабзэ зэгухьэныгъэ-
хэм я мыхьэнэм теухуауэ» ФедерацэмкIэ Советым 
Лъэпкъ зэхущытыкIэхэмрэ дин зэгухьэныгъэхэм 
ядэлэжьэнымкIэ и советым къызэригъэпэща зэIу-
щIэм. Ар иригъэкIуэкIащ ФедерацэмкIэ Советым и 
УнафэщIым и къуэдзэ Косачев Константин.

ЗэIущIэр къыщызэIуихым Косачев Константин жи-
Iащ: «ЦIыхубэм я зэкъуэтыныгъэр хъумэнымрэ ар 
гъэбыдэнымрэ Урысейм и дежкIэ мыхьэнэ хэха яIэщ, 
сыту жыпIэмэ зыхуэбгъэдэн щымыIэ лъэпкъ зэкъуэ-
тыныгъэмрэ зэныбжьэгъугъэмрэ ди къэралым и 
бийхэм я нэм къыщIэуэ Iуэхугъуэ нэхъыщхьэхэм 
ящыщщ. Абыхэм, укIытэ лъэпкъ яхэмылъу, зэIухауэ 
зыхуагъэувыж «Урысейм щыпсэу лъэпкъхэр колони-
альнэ пщылIыпIэм къишыным», къэралыр зэхэ-
гъэлъэлъэным хуэунэтIа мурадхэр. Апхуэдэ псалъэ-
макъхэр абыхэм къыщаIэтыну хущIокъу урысей щIы-
налъэхэм, щIалэгъуалэр нэхъ дэзыхьэх социальнэ 
сетхэм».

КIуэкIуэ Казбек а зэIущIэм къыщыщыпсалъэм 
 хэхауэ къигъэлъэгъуащ: «Ди къэралышхуэм ис зэ-
къуэш лъэпкъхэм я хабзэ нэхъыфIхэр къызэте-
гъэнэным, ахэр гъэбэгъуэным къыдэкIуэу зэныбжьэ-
гъугъэмрэ зэкъуэтыныгъэмрэ гъэбыдэнырщ дэ къа-
рурэ зэфIэкIрэ къыдэзытыр. Къэбэрдей-Балъкъэр 
Республикэм лъэпкъ 80-м щIигъум къахэкIахэр щоп-
сэу. Абыхэм яку дэлъ зэгурыIуэныгъэр гъэбыдэным 
и лъэныкъуэкIэ лэжьыгъэшхуэ зэфIагъэкI лъэпкъ-
щэнхабзэ зэгухьэныгъэхэм. Иджыпсту республикэм 
щыIэщ лъэпкъ жылагъуэ зэгухьэныгъэу 68-рэ, абы-
хэм ящыщу лъэпкъ щэнхабзэ центрхэр 14 мэхъу».

Къэбэрдей-Балъкъэр Республикэм зэпIэзэры -         
ту щрагъэкIуэкI лэжьыгъэшхуэм жыджэру хэтщ 
лъэпкъ-щэнхабзэ зэгухьэныгъэхэр. ФедерацэмкIэ 
Советым и нобэрей зэIущIэм и пэ къихуэу Къэбэр-
дей-Балъкъэрым щекIуэкIащ фейдэ къэлэжьыным 
пымыщIа организацэхэм я граждан зэхыхьэшхуэ. 
Мыхьэнэ хэха зиIэ а Iуэхум кърихьэлIащ къэрал 
властым и органхэм, дин зэгухьэныгъэхэм, лъэпкъ 
щэнхабзэ центрхэм, волонтёр, псапащIэ жылагъуэ 
организацэхэм я лIыкIуэхэр, КъБР-м и Жылагъуэ па-
латэм хэтхэр, экспертхэр - псори зэхэту лIыкIуэ 300-м 
нэблагъэ. Мы зэхыхьэшхуэм и утыкухэм щытеп сэ-
лъыхьащ граждан жылагъуэ зыужьыныгъэр щIэгъэ-
хуэбжьэным, фейдэ къэлэжьыным пымыщIа органи-
зацэхэм, къэрал властым и гъэзэщIакIуэ, законхэр 
къыдэзыгъэкI органхэм, щIыпIэ унафэр зе зы гъа кIуэ 
органхэм, цIыхубэ хъыбарегъащIэ Iуэху щIа пIэхэм я 
зэфIэкIыр къэралым ис лъэпкъхэм я хабзэ нэ-

хъыфIхэр гъэбэгъуэным хузэщIэгъэуIуэным.
Республикэм и Iэтащхьэм къигъэлъэгъуащ жыла-

гъуэ зэгухьэныгъэхэр управленэм и IэнатIэм быдэу 
зэрыпыщIар: «Фейдэ къэлэжьыным пымыщIа орга-
низацэхэр зыубгъуауэ хэтщ къэралым ис лъэпкъхэм 
я хабзэхэмрэ щэнхабзэмрэ хъумэным, ахэр гъэ- 
  бэг ъуэным хуэгъэза къэрал политикэм и унэтIы-              
ныгъэу Урысей Федерацэм и Президент Путин Вла-
димир Владимир и къуэм къигъэлъэгъуахэр дэ-               
гъэ кIыным. Къэралым и лъэпкъ политикэр пхыгъ э-
кIыным жылагъуэ лIыкIуэхэр къыхашэ икIи ахэр 
хо  лэжьыхь чэнджэщэгъу орган зэмылIэу-                                          
жьы  гъуэхэм, Жылагъуэ палатэмрэ советхэмрэ, 
лъэпкъ, дин зэхущытыкIэхэм я IуэхукIэ комиссэ-
хэм».

«Жылагъуэ зэгухьэныгъэхэр лъэпкъ, дин зэгу-
рыIуэныгъэр гъэбыдэным телэжьэн папщIэ рес-
публикэм зыхуеину закон лъабжьэхэр щызэтра-
гъэуващ, - жиIащ щIыналъэм и УнафэщIым. - Зыхуэ-
фащэ республикэ программэ къащтащ, лъэпкъ-
щэнхабзэ зэгухьэныгъэхэр тхыдэм и фэеплъхэр 
хъумэным пыщIа Iуэхухэм жыджэру холэжьыхь. 
Фейдэ къэлэжьыным пымыщIа организацэхэм 
лъэпкъ зэхущытыкIэхэр гъэтэмэмыным хуэунэтIауэ 
къы халъхьэ жылагъуэ проектхэр республикэм грант-
хэмкIэ щыдаIыгъ. Мы лэжьыгъэм и унэтIыныгъэ нэ-
хъыщхьэ дыдэхэм ящыщщ экстремизмэмрэ терро-
ризмэмрэ япэщIэтыным, апхуэдэу къэралым и уна-
фэщIхэм ирагъэжьа дзэ операцэ хэхар ядэIыгъыным 
хуэунэтIа Iуэхухэр».

УФ-м и Федеральнэ Зэхуэсым ФедерацэмкIэ и Со-
ветым Лъэпкъ зэхущытыкIэхэмрэ дин зэгухьэны-
гъэхэм ядэлэжьэнымкIэ и советым и зэIущIэм хэтащ 
ФедерацэмкIэ Советым НэгъуэщI къэрал Iуэхухэм-
кIэ и комитетым и унафэщIым и къуэдзэ, Забайка-
льскэ крайм и къэрал властым и гъэзэщIакIуэ ор-
ганым и лIыкIуэ Жамсуев Баир, ФедерацэмкIэ Сове-
тым Федеральнэ къэрал ухуэкIэмкIэ, щIыналъэ 
 политикэмкIэ, щIыпIэ унафэр зегъэкIуэнымкIэ, Ищ-
хъэрэ лъэныкъуэм и IуэхухэмкIэ и комитетым и 
унафэщIым и къуэдзэ, Саха (Якутие) Республикэм и 
къэрал властым и лIыкIуэ, законхэр къыдэзыгъэкI 
органым и лIыкIуэ Акимов Александр, Урысей Феде-
рацэм и сенаторхэу Отке Аннэ, Белоусов Михаил, Гу-
сев Денис, Терентьев Александр, Гусаковский  Алек-
сандр, Къэрал Думэм, Лъэпкъ IуэхухэмкIэ федераль-
нэ агентствэм, Урысей Федерацэм ЩэнхабзэмкIэ и 
министерствэм, Урысей Федерацэм Егъэджэны-
гъэмкIэ и министерствэм, «Урысейм ис лъэпкъхэм я 
ассамблее» урысейсо жылагъуэ зэгухьэныгъэм, 
«Урысейм ис белорусхэм я федеральнэ лъэпкъ-щэн-
хабзэ автономие» жылагъуэ зэгухьэныгъэм я лIы-
кIуэхэр.

ЗэIущIэм къыщапсэлъахэм япкъ иткIэ ягъэ-
хьэзырынущ властым и органхэмрэ жылагъуэ зэ-
гухьэныгъэхэмрэ яхуэгъэза чэнджэщ пыухыкIа-
хэр.

Парламентархэм  
я  гулъытэ

Лъэпкъхэм я зэкъуэтыныгъэр
ди къарум и хэкIыпIэщ

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

КъБР-м и Iэтащхьэ КIуэкIуэ 

Казбек яIущIащ республикэм и  
щэнхабзэмрэ гъуазджэмрэ я 
лэжьакIуэхэм.

ЗЭIУЩIЭР ирагъэжьащ фIы-
щIэ псалъэкIэ. «Къэбэрдей-
Балъ къэр Республикэр къы зэ ры-
зэ рагъэпэщрэ илъэси 100 зэ ры-
рикъур щыдгъэлъапIэм, Творче-
скэ интеллигенцэм я фIыгъэкIэ, 
дауэдапщэхэр дахэу, гукъинэжу, 
щэнхабзэми жылагъуэми лъэужь 
дахэ къыханэу екIуэкIащ», - жи-
Iащ КIуэкIуэ Казбек. Абы и гуапэу 
я цIэ  къриIуащ а Iуэхугъуэхэр                 
жану зэ фIэзыгъэкIахэм икIи                      
«КъБР-р къы  зэрызэрагъэпэщрэ 
илъэси 100 ирокъу» фэеплъ ме-
далхэр яритащ. 

«Зэманыр и пIэ иткъым, лъэп-
къып сэм зезыгъэузэщI щэнхаб-
зэм и мыхьэнэр нэхъри къэ Iэ ты-
ным теухуауэ иджыри Iуэ хуш хуэ-
хэр къытпэщылъщ. Ди щэнымрэ 
хабзэмрэ гъуазэ нэхъыщхьэу ды-
къэгъуэгурыкIуащ, абы дыхиIэ-
ты кIыу, дигъэдахэу. КъухьэпIэ ду-
ней тетыкIэр щапхъэ яхуэхъуу, ди 
щIэблэр гъуэгу захуэм темыкIын, 
ар екIуу дгъэсэн папщIэ, ди щэн-
хабзэм гулъытэ хэха хуэщIып-
хъэщ, абы нэхъри зегъэужьып-
хъэщи, къалэнышхуэхэр ди пщэ 
къыдэхуэу къызолъытэ. Ди акъы-
лыр зэтрахуну, мыхъумы щIагъэ 
къытхапщэну хэту мызэ-мытIэу 
ди къэралым къебгъэрыкIуащ. 
Ауэ иджы нэхъри щIагъэхуабжьэ 
апхуэдэ лэжьыгъэр. Урысей къэ-
ралыгъуэр зэкъуэтынымрэ щхьэ-
хуи тынымрэ лъабжьэ яхуэхъуу ди 
щыIэкIэ-псэукIэмрэ ди щэным- 
рэ дывгъэхъумэ. Демократием и 
телъхьэу жаIэу, къухьэпIэм и 
унафэщI «пэрытхэм» цIыхум и 
 хуитыныгъэм къыщхьэщыж хуэ-
дэу рэ, хабзэншагъэр, хьэлынша-
гъэр, щхьэхуещэр къытхалъхьэ-
ну, унагъуэ ухуэкIэм и хабзэхэр 
къакъутэну хэтщ, цIыхум и щы-
IэкIэ-псэукIэр нэджэIуджэ ящI. 

Щэнхабзэр гъуазэу

Ди къару къызэрихькIэ, ерыщу 
дыпэщIэтын хуейщ апхуэдэ Iуэху 
еплъыкIэм. Ди щэнхабзэм, тхы-
дэм, фIэщхъуныгъэм дахагъэу 
хэлъым зедгъэужьмэ, дыкъызэ-
ры зэтенэнур быдэу си фIэщ               
мэхъу. Аращ зыхуэгъэзари Пре-
зидент Путин Владимир иригъэ-
кIуэкI къэрал политикэр», - къы-
хигъэщащ КIуэкIуэм. 

Республикэм и Iэтащхьэм 
к ъ ы х и г ъ э б е л д ж ы л ы к I а щ 
лъэпкъ узын шэм щэнхабзэр и 
гъуазэу зэрыщытыр: «Къытхуа-
гъэува  къалэнхэр гъэзэщIэным 
псори хэл IыфIыхьын хуейщ: 
уна  фэщI хэри, жылагъуэри, 

еджапIэхэри, егъэджакIуэхэри, 
адэ-анэхэри, щэнхабзэм и лэ-
жьакIуэхэри. Мы хьэнэшхуэ иIэ 
мэхъу щэнхабзэм. Дэ иджыри 
пыухыкIауэ дегуп сысыпхъэщ   
ди гъащIэр абы зэ ред гъэу-
бзыхун, цIыхухэм я дуней те-
тыкIэм,  къэралым, уна гъуэм, 
адэ-анэм зэрыхущытым, щIэб-
лэр зэрагъасэм, нэхъы жьым 
кIэ лъы зэрахьэ пщIэм теухуауэ 
ар гъуазэ зэрытщIыну щIыкIэм. 
КъытщIэувэ щIэблэм литера ту-
рэр, музыкэр, театрыр къэдгъэ-
сэбэпурэ гъэсэныгъэ дахэ зэ - 
ры хэтлъхьэным девгъэгупсыс 
ды зэ щIыгъуу. Сыту жыпIэмэ, 

ахэр нобэрей гъащIэм къигъэув 
зэ хъуэкIы ны гъэхэм лъэ быдэ-
кIэ ебэкъуэн, къызэтенэн 
 хуейщ». 

КIуэкIуэм зэIущIэм къыщиIэ-
тащ щэнхабзэм епха Iуэхугъуэ 
зыбжанэ. Республикэм и Iэтащ-
хьэм гу лъитащ щэнхабзэмрэ 
гъуа зджэмрэ я лэжьакIуэхэм            
я   улахуэр хэгъэхъуэн зэры-
хуейм. Апхуэдэу, 2023 гъэм къа-
Iэтынущ щэнхабзэмкIэ Iуэху-
щIапIэхэм я лэжьакIуэхэм я 
 улахуэр. КIуэкIуэм жиIащ твор-
ческэ проектхэм хуаутIыпщ 
грант хэмрэ щэнхабзэм и узэ-
щIакIуэхэм ират стипендиемрэ 

КъБР-м и Парламентым 
иджыблагъэ я паспортхэр 
къыщ ратащ зи ныбжьыр илъэс 
14 ирикъуа ныбжьыщIэ 30-м. 
Абыхэм яхэтт Урысей Федера-
цэм къыхыхьа Херсон щIына-
лъэм щыщ Ступановэ Верони-
кэрэ Руденкэ Владиславрэ.

ЗЭIУЩIЭР къыщызэIуихым, 
КъБР-м и Парламентым и Уна-
фэщI Егоровэ Татьянэ жиIащ 
ныб жьыщIэхэм махуэр ягу къы-
зэ ринэнум шэч къызэрытри-
мыхьэр. «Тхыдэ, щэнхабзэ къу-
лей зиIэ, хабзэхэр щагъэлъапIэ 
къэралым и паспорт къызэ-
рыфIэрыхьэр фи гъащIэм гу -
къи нэж нэхъыщхьэу щывиIэнум 
ящыщщ. Зыщыдгъэгъупщэ хъу-
нукъым Хэку лъэрызехьэу ды-
зэрыщытым ди япэ итахэм я 
 гуащIэ зэрыхэлъыр, мыпхуэдэ 
гъащIэ дахэри щIэблэм къыт-
хуэзыгъэнар ахэрауэ  зэ рыщытыр. 
Ауэ адэкIэ ди псэукIэ хъунур нэ-
хъыбэу зэлъытар фэ ращ, -  
жиIащ Егоровэм. - Нобэ ди гуа-
пэу къедгъэблэгъащ егъэ джэ-
ныгъэм, щIэныгъэм, спортым, 
щэнхабзэм, жылагъуэ Iуэхум 
къыщыхэжаныкIхэр. Ап хуэ дэуи 
ди гуапэщ Урысей Фе дерацэм и 
щIыналъэщIэм - Херсон об-
ластым - щыщ щIалэ гъуалэри 
дызэригъусэр. Фи япэ лъэбакъуэ-
хэр ехъулIэныгъэкIэ къы-
зэрыщIэвдзам хуэдэу, адэ-кIи 
фегугъун хуейщ текIуэныгъэ               
нэхъ ин дыдэхэр зэрызыIэрыв-
гъэхьэнум. ЩIэныгъэ, щэнхабзэ, 
хьэрычэт Iуэху, спорт, гъуазджэ, 
политикэ иIэкъым - къыхэфхынур 
сыт хуэдэ унэтIыныгъэрами, нэ-
хъыщхьэр абы гурэ псэкIэ фы-
зэреувэлIэн хуейрщ. Мыхьэнэш-
хуэ иIэу къызолъытэ Хэкур фIыуэ 

хэгъэхъуэн зэры хуей ри. 
КъищынэмыщIауэ, Iэтащхьэм 

къыхигъэщащ щэнхабзэм и лэ-
жьакIуэхэм я лэжьыгъэр нэсу 
ягъэ з эщIэн папщIэ, зыхуэныкъуэ 
псомкIи къызэрызэгъэпэщып-
хъэр. «Щэнхабзэ» лъэпкъ             
проектым и фIыгъэкIэ, КъБР-р 
илъэси 100 зэрырикъум ири-
хьэлIэу,  щэнхабзэ IуэхущIапIэ-
хэр техникэкIэ къызэщIаузэ-          
дащ, къуа жэхэм дэт щэнхабзэм-
кIэ унэхэр, библиотекэхэр, гъуаз-
джэхэмкIэ еджапIэхэр, театрхэр, 
музейхэр зыхуей хуагъэзэжащ, 
къагъэ щIэрэщIэжащ, унэщIэхэр 
яухуащ. 

КъБР-м щэнхабзэмкIэ и ми-
нистр Къумахуэ Мухьэдин 
жиIащ КИФЩI-м и щIына-
лъэхэр щызэпеуа «Пушкин-
ская карта» Iуэхум Къэбэрдей-
Балъкъэрым етIуанэ увы пIэр 
къызэ рыщихьар, мы гъэм кар-
тэу мин 36-р къызэрагъэсэбэ-
пар. Къи щы нэмы щIауэ, мини-
стрыр теп сэ лъы хьащ театрхэр, 
музейхэр республикэм и куей-
хэм кIуэурэ зэ ры зыкъы щагъэ-
лъэгъуам. 

КъБР-м и Iэтащхьэм жиIащ 
щIалэгъуалэр щэнхабзэм де-
гъэхьэхын зэрыхуейр. Абы 
 теу хуауэ зэIущIэм къыщып-
сэлъахэм къыхагъэщащ гъуа з-
джэ хэмкIэ еджапIэхэр зы-
хуэныкъуэ Iэмэп сы  мэхэмкIэ           
къ ы зэ рызэгъ э пэ щып хъэр, зэ-
ма  ным къе зэгъ утыкухэмрэ 
 тво р  ческэ проектхэмрэ куэду 
щы Iэн зэрыхуейр.

КъБР-м и Iэтащхьэмрэ 
Правительствэмрэ я 

пресс-IуэхущIапIэ. 

Жэуаплыныгъэр  нэхъыбэ  ещI
флъагъуу, абы и зыужьыныгъэм 
фыхущIэкъуу зэрыщытыпхъэм. 
Нэхъыжьым пщIэ зэрыщыхуа-
щIымкIэ, нэхъыщIэм зэрыхуэса-
къымкIэ, апхуэдэуи захуагъэм и 
телъхьэу зэрыпсэумкIэ лъэпкъ 
куэду зэхэт ди къэралыр сыт 
 щыгъуи адрейхэм къахэщу къэ-
гъуэгурыкIуащ. Сыщогугъ а хаб-
зэфIхэм фэри пыфщэну. 

Егоровэ Татьянэ фIыщIэ пса-
лъэхэр яжриIащ сабийхэм я адэ-
анэхэм, ахэр езыгъаджэхэм. 
Апхуэдэуи ар еджакIуэхэм ехъуэ-
хъуащ ехъулIэныгъэшхуэхэр яIэ-
ну, Урысейм хуэфащэ цIыху къа-
хэкIыну. 

КъБР-м и Парламентым и 
УнафэщIым и къуэдзэ Къардэн 
Мурат щIалэгъуалэм щехъуэ-
хъум къыхигъэщащ зэхуэсыр 
мы хьэнэшхуэ зиIэ Iуэхугъуэу 
къызэрилъытэр. «Мыпхуэдэ щIа-
лэгъуалэ дахэ дызэриIэр щыт-
лъагъукIэ, ди къэралым и къэ-
кIуэнури зэрыфIынур ди фIэщ 
мэхъу. Нобэ КъБР-м и Парла-
ментым и УнафэщIым икъукIэ 
псалъэ Iущхэр къывжиIащи, 
абыхэм фызэрытетынум, нэхъ 
лъэщ, нэхъ Iущ фызэрыхъунум 
сыт щыгъуи фыхущIэкъу», - жи-
Iащ Къардэным.

ЕджакIуэхэм ехъуэхъуащ 
 КъБР-м и МВД-м Iэпхъуэшап-
хъуэхэм я IуэхухэмкIэ и управле-
нэм и унафэщIым и къуэдзэ 
 Къэ рэнашэ Аслъэни. «Урысей 
Федерацэм и дэфтэр нэхъыщ-
хьэр КъБР-м и Парламентым 
къызэрыщыватым къегъэлъа-
гъуэ фи ныбжьым ехъулIэны-
гъэшхуэхэр зэрызыIэрывгъэ-
хьар. Фыщалъхуам, фызыпIа-
хэм, къэралым хуэфэщэн цIыху 
фыхъуну си гуапэу сыныво-
хъуэхъу», - жиIащ абы.

КъБР-м и Парламентым Щэн-
хабзэмкIэ, жылагъуэм зегъэу-
жьынымрэ хъыбарегъащIэ поли-
тикэмкIэ и къудамэм и уна -      
фэщI Къумал Заурбэч еджа-
кIуэхэм ехъуэхъуащ я махуэ 
да хэмкIэ икIи сыт щыгъуи хъуэп-
сапIэхэр яIэу, абыхэм хущIэкъуу 
щытын зэрыхуейр зыщамыгъэ-
гъупщэну яжриIащ. Депутатым 
абыхэм щапхъэу къахуихьащ 
Егоровэ Татьянэ IэнатIэ лъагэм 
зэрылъэIэсыфамрэ Къардэн 
 Мурат 2000 гъэм Сидней ще кIуэ-
кIа Олимп джэгухэм алыдж-
урым бэнэкIэмкIэ текIуэныгъэ 
къы зэрыщихьауэ щытамрэ.

- ИкъукIэ сегъэгушхуэ мып хуэ-
дэу Iэтауэ ди дэфтэрыр нобэ  
 къы зэрыдатам. Ди къалэнхэр 
дяпэкIэ зэрынэхъыбэр, жэуап-
лыныгъэ зэрытхьыр зыхызощIэ. 
Фыкъызогъэгугъэ сыкъызыхэкIа 
лъэпкъыр, си щIыналъэмрэ къэ-
ралымрэ фIыуэ слъагъуну, абы-
хэм зэрысхузэфIэкIкIэ сащхьэ-
пэну, - жиIащ Налшык къалэм и 
курыт еджапIэ №28-м щIэс                   
До хъу шокъуэ Данитэ.

Май къалэм и курыт школ          
№5-м и еджакIуэ Товов Альберт-
рэ Налшык къалэм и лицей             
№2-м щеджэ Дол Темиррэ 
жаIащ паспортыр КъБР-м и Пар-

ламентым зыщратахэм зэрахэ-
хуам зэрыщыгуфIыкIыр, Iуэхур 
къызэзыгъэпэщахэм фIыщIэ 
зэрыхуащIыр.

Егоровэ Татьянэ щIалэгъуалэм 
ехъуэхъуащ илъэсыщIэ къэбла-
гъэмкIи. Абы дыщIигъуащ ды-
зытехьэну гъэр мамыру, узынша-
гъэ быдэ яIэу щIэблэм я щIэны-
гъэм зэрыхагъэхъуэным и ужь 
итыну зэригуапэр.

Зэрыхабзэу, зэIущIэр зэхуащIы-
жащ Урысей Федерацэм и къэ-
рал гимнымкIэ. Депутатхэмрэ 
щIалэгъуалэмрэ зэгъусэу сурэт 
зытрагъэхащ.

БАГЪЭТЫР  Луизэ. 



 

ЦIыхум зы мазэм нэхъ мащIэ дыдэу 
къыIэрыхьэн хуей ахъшэм хохъуэ 

Финансхэр зегъэкIуэным пыщIа 
хьэгъэщагъэхэр къызэпаудынущ 

ЛIэщIыгъуэм щIигъу дэкIа-
ми, дэ, нэхъыщIэхэми, ди лъым 
хэту къытхуэкIуам хуэдэщ ди 
нэхъыжьхэм бэлыхьрэ гугъуе-
хьу яшэчар. Абы щыгъуэми 
езы хэм я зэран хэмылъу. Да-
пщэрэ зэтраухуэжын хуей хъуа 
я псэукIэр, цIыхущхьэкIи нэхъ 
мащIэ хъуауэ, къарукIи нэхъ 
махэу. Дунейм къызэрымы-
кIуэу зыщихъуэжу жыхуаIэ зэ-
маным щIэх-щIэхыурэ уигу 
 къокIыж ди нэхъыжьхэм 
 къаIуэтэжу щытахэр. Мы хъы-
барри адыгэ къуажэхэм пасэм 
яIа псэукIэм мащIэу ухэзы-
гъаплъэщ.

ЩIЫМАХУЭ шылэщ. Уэсыр 
 куууэ телъщ, лъэгуажьэм къэсу. 
Алъхъо (Ахълъо) къуажэ цIыкIур 
даущыншэщ. Къуэ зэхуакум дэт 
аузым нэшэкъашэу щежэх псым 
и лъэныкъуитIымкIи цIыхухэр зэ-
гуэр щетIысэхауэ щытами, ижь-
рабгъумкIэ щысахэр хуэм-                    
хуэмурэ иIэпхъукIыжурэ лъап сэ-
хэри лъагъуэншэу хэкIуэдэжащ. 
Жылэдэс нэхъыжьхэм зэращIэ-
жымкIэ, Алъхъо пщыхэр (къуа-
жэм и цIэр къызытекIа адыгэ уэр-
къхэр), я цIыхухэр ящIыгъуу, 
щып сэуауэ щытар Дарьял  
аузым, иджырей Коби къуажэм 
пэгъунэгъуут. Абы къикIри, Сун-
жэ псыежэхымкIэ къэIэпхъуат, 
иужьым иджырей Курп Ищхъэ- 
рэ къуажэм деж лъабжьэ ща-
щIыжат. Къыхэдгъэщмэ, XIX лIэ-
щIыгъуэм и етIуанэ Iыхьэм 
 Алъхъо жылэр Къэбэрдей ЦIы-
кIум щынэхъ къуажэшхуэхэм 
ящы  щу щытащ. Къуажэм зы 
 гъуэгу кIуэцIрыкIырти, и IуфитI-
ми зэпэгъунэгъу дыдэу лъап сэ-
хэр щытращIыхьат. ЩIыпIэр ап-
хуэ дизкIэ къуакIэбгыкIэти, язы-
ны  къуэ унэхэр джабащхьэм тетт, 
мыдрейхэр лъахъшэу щытт. 

Зыми и дежкIэ щэхукъым цIы-
ху хэр псым пэгъунэгъуу тIысу зэ-
ры щытар. Ауэ абы къищы нэ-
мыщIа, Алъхъохэ абдеж щытIы-
сым, щIыналъэм нэгъуэщI и 
 фIагъхэри  къалъытат: къуэ 
 зэ хуакути, щIымахуэм жьыуэ-
гъуэджэ хъурт, гъэмахуэм -          
дыгъэр щыжьэражьэм - нэхъ 
къе лырт. НэгъуэщIу жыпIэмэ,  
дунейм «зыщигъэкъииным»,  
жы  лэм ар ящхьэщыкIырт. Ауэ 
щIэх-щIэхыурэ мы щIыпIэм псы-
дзэ къыщехырт. Апхуэдэм деж 
къуа жэр курпыпсым къри-
гъэлырт, жылэдэсым я унэ-
пщIан тIэхэм къащIэлъадэ щы-
хъуми, джэд къуртыр зытес аб-
гъуэрынэр зэрихьым нэхъ хэ щIы-
ныгъэшхуэ яIэ тэкъым.

Къуажэдэсыр, зэрыхабзэу, Iэщ 
гъэхъуным, щIым телэжьыхьу 
арат. 1875 гъэм область ко-
миссэм мэкъумэшыщIэхэм щIы 
дестынэ 675-рэ яхухихат къагъэ-
сэ бэпыну. КъыкIэлъыкIуэ илъэ-
сым иджыри щIы дестынэ 474-рэ 
къыхущIагъуат. Ху, гуэдз, хьэ, 
нартыху къагъэкIырт, пхъэIэ-
щэкIэ вэрт - нэгъуэщIу жыпIэмэ, 
IэкIэ трасэрт, IэкIэ Iуахыжырт, 
гъа вэр быргуэкIэ яхьэжырт. Ап-

Мардэм
къитIасэртэкъым

Прохладнэ къалэм и прокуратурэм 
иригъэкIуэкIащ еджапIэхэр ерыс-
къыпхъэхэмкIэ къыщызэрагъэпэщкIэ 
санитар-эпидемиологие хабзэр зэры-
щагъэзащIэм теухуа къэпщытэныгъэ 
икIи абы тэмэму зэрытемытыр еджапIи 
7-м къыщыщIагъэщащ. 

КЪЭПЩЫТЭНЫГЪЭМ кърикIуахэм 
япкъ иткIэ, административнэ хабзэм                  
зэ ребэ къуам теухуа Iуэху 11 къаIэтащ,               

Зы унагъуэм и хъыбар

хуэдэуи шыхэмрэ выхэмрэ щIа-
щIэурэ щылажьи щыIэт.

1889 гъэм Алъхъо къуажэм 
цIыху 1696-рэ дэст (цIыхухъуу 
924-рэ цIыхубзу 772-рэ). Къуажэм 
пэмыжыжьэу къутыр зыбжанэ 
щыIэт: пщы уэркъ Алхъо Къазий 
ейр (пщIантIэ 30 хъурт, цIыхуи 
159-рэ дэсу, щIыуэ дестынэ 300 
бгъэдэлът, Iэщышхуэу 181-рэ, 
шыуэ 33-рэ зэрахуэрт), къэрал 
мэ къумэшыщIэхэм я къутырым 
цIыху 78-рэ щыпсэурт, щIыуэ дес-
тыни 113-м телажьэрт, Iэщышхуэу 
24-рэ, шыуэ 22-рэ, Iэщ цIыкIуу 10 
яIэт; подполковник Масловский  
и жылэр пщIантIэ 16 хъурт.

Алъхъо къуажэрат админи-
стративнэ центрыр. Мыбдеж 
къуа жэ правленэр, пощтыр дэтт, 
мэжджыту 3, тыкуэнитI, лъэща-
пIэу 3 щылажьэрт. Школыр 1898 
гъэм яухуат.

1900 гъэм къуажэм цIыху                
2251-рэ щыпсэурт. Унагъуэ къу-
лейсызу 43-рэ дэст, уэркъхэмрэ 
къулейхэмрэ я деж пщIэкIэ щIы 
бэджэнду къыщащтэурэ абы 
къыт рахым ирипсэууэ е зыху зэ-
фIэкIхэм яхуэлIыщIэу. Къищы нэ-
мыщIауэ, къуажэдэсым и ны-
къуэр елэжьырт щIакIуэ щIыным, 
шухьэ щэкI къыщIэгъэкIыным, 
цым къыхэщIыкIа фэилъхьэ-
гъуэхэр зэрыхъэным. IэпщIэлъа-
пщIэшхуэу абы щыгъуэм яIащ 
Сэрахъэ Шылэ. Апхуэдэуи Къэ-
бэрдей ЦIыкIум я Iэдакъэ щIэкI-
хэмкIэ щыцIэрыIуэт дыщэкIхэу 
Бэрэгъун Маличрэ Къарэжь Ша-
милрэ. Абыхэм Iэщэхэм дамы-
гъэхэр традзэрт, цIыхухъу, 
цIыхубз  бгырыпххэр, бгъэIулъ-
хэр, къамэхэр, тхьэгъухэмрэ Iэ-
лъынхэмрэ ящIырт. ЩIэуп щIэш-
хуэ яIэт пхъэм къыхэщIыкIа 
 хьэп шыпхэми. АбыкIэ IэпщIэлъа-
пщIэт Багъэтыр Жамырзэ, Iулы-
джхэ Нахъуэрэ Къасымрэ, КIэм-
пIарэ Чачэ сымэ. ГъущIхэкIым 
елэжьырт Уэркъуасэ Алий, Унэж-

хэ БатIэ, ТIатIэ, Багъэтыр Хьэту, 
Портэ Хьэзешэ сымэ. Абы хэм гуа-
хъуэ, шэмэдж, сэхэр ящIырт… 

1917 гъэм къуажэм Iэщу 3444-
рэ щызэрахуэрт. Щад Мызи  
ящыщт Iэщышхуэ зезыхуэхэм: 
танэу зы 20 хуэдиз, шыуэ 40, 
мэлрэ бжэну 100-м нэс иIэт. 
Пщэдджыжь къэс, гъэмахуэ 
 ирехъу, щIымахуэу щрет, ахэр 
губгъуэм дихурт, махуэ псом 
игъэ хъурти, кърихулIэжырт.

Абы и унэр зыхуэзэр къуа-
жэкIэрат. Джабэ нэкIум Iэхуит-
лъэхуиту трищIыхьа унэм пыр-
хъуэ кIыхь IуищIыхьыжати, сыт-
кIи тыншыпIэт. Пэшхэр зырызу 
зэпычыжат (адыгэ хабзэмкIэ 
 къуэ дапщэ яIэми елъытауэ, 
пэшхэм Iэмал имыIэу щIыхьэпIэ 
щхьэхуэ яIэу щытын хуейт). 
ПщIантIэм нэгъуэщI псэуалъэ-
хэри, гуэн жыпIэми, шэщ хъуми, 
къещIэкIат. 

Мызэ унагъуэшхуэт, и щхьэ-
гъусэ Лабыхуэрэ абырэ къуиплI-
рэ пхъуитIрэ зэдапIат. Ику иту 
псэууэ яхужыпIэнт абыхэм. Уна-
гъуэм я пашэм дуней еплъыкIэ 
хьэлэмэт иIэт, лэжьакIуэшхуэт. 
Езым хабзэ хэлъу, и псалъэ 
емып цIыжу, и жыIэм быныр 
щIигъэ тыфу, зэригъэдэIуэфу ап-
хуэ дэт. 

Гъэшыр унагъуэм ис цIыхубз-
хэм зыхуей хуагъазэрт. Гуэным 
щрагъэувэкIа пхъэ чейхэм сыт 
щыгъуи кхъуей хъурейхэр, нэхъ 
цIыкIуи нэхъ ини яхэту, шыпсым 
хэлъу щыбгъуэтынут. 

Унагъуэм бжэн къаш зэрахуэр-
ти, абыхэм я шэм хаха кхъуейм-
рэ жэмышэм къыхащIыкIымрэ 
зэи зэхуэдэтэкъым. Бжэнышэ 
кхъуейр, къапщтэмэ, нэхъ IэфIу, 
нэхъ къэуату къалъытэрт. Мызэ       
и щIалэхэми ар ягъэунэхуати, 
 къамэпэкIэ пхъэ чейхэм хэуэурэ 
бжэнышэ кхъуейр къыхахырт,         
зэхацIыхукIырт. Анэм абыхэм           
гушыIэу яриIуэкIырт: «Нэхъы-

фIыр фощIэри! ИкъукIэ фыбза-
джэщ!» - жиIэу. Апхуэдэуи Ла-
быхуэ шатэр игъэвэжырти,  тхъууэ 
игъэувырт - щIымахуэ псом зэ-
рыпщафIэр арат. Щхьэх имыIэу 
унэгуащэм бынри унагъуэри, 
жьэгури зыхуей хуигъазэрт, и 
шхын пщтырыр сытым дежи 
Iэнэм тетт. Гъэмахуэм гъавэр 
трасэу, Iэщыр гум щIащIэурэ 
ири лажьэ зэпытт. Сытми, етIысэх 
яIэтэкъым. 

А зэманым гъуэтыгъуейт унэ-
лъащIэхэр, пэш кIуэцIхэр зэра-
гъэдахэхэр. Мызи апхуэдиз Iэщ 
зэрихуэ пэтми, и унэ кIуэцIыр 
зэрыхуэкъулей щыIэтэкъым. 
Щы гъын дэлъхьапIэ жыхуэпIэр 
щыIэтэкъым, гъущI гъуэлъыпIэ 
щIэту зыхэлъын яIэмэ - унагъуэр 
хуэщIауэ жыпIэну арат. Щыгъын 
гъэтIылъыпIэу яIар блыным  хаукIэ 
гъущI фIэдзапIэрт, абы и щIыIум 
тепхъуэн хуащIыжу. Мызи нысэ 
къыщыхуашэм апхуэдэ зы гъущI 
фIэдзапIэ, метр и кIыхьагъыу, ны-
сащIэ лэгъунэм фIригъэдзат. Зы 
танэ уасэ щIитат абы.

Мызэ Iэщ гъэхъуным, жэщми 
махуэми жыхуаIэм хуэдэу, хэт- 
ми, фIэщхъуныгъэшхуэ хэлъу 
динри иIыгът. Нэмэз фарзхэм 
нэмыщI, нэщI мазэ лъапIэр 
къыщыблагъэм, зы мазэкIэ 
пежьэрти, нэщIырт, абы Рэмэдан 
мазэр къыпыувэрт. Ар иуха 
нэужьи, аргуэру зы мазэ псокIэ 
нэщI дэкIуатэ жыхуаIэ махуитI-
щыр абы мазэкIэ иIыгът. Илъэс 
къэси апхуэдэт - а мазищым                 
Iэмал имыIэу нэщIынут зэ кIэ лъ-
хьэужьу. Ар куэдым яхузэфIэ-
кIыртэкъым.

Мызэрэ Лабыхуэрэ унагъуэу 
ягъэтIысыжа я къуэ нэхъыжь 
 Къад, куэди дэмыкIыу, дунейм 
ехыжат. 

Абы къыкIэлъыкIуэ Чопей 
щхьэгъусэ пэж къыхуэхъуат 
 Мэ къуашэхэ япхъу Кубра. Хъы-
джэбзыр зыхэхуа унагъуэшхуэр 

зэрызэрыIыгъыр, зэрызэгуры-
Iуэр игъэлъапIэрт, нысэу къызэ-
ралъытэри и гуапэт. Иригуш-
хуэрт нэхъыжьми нэхъыщIэми 
пщIэ щиIэ унагъуэ зэрыхэхуам. 

Зы махуэ гуэрым щIэщхъу 
хьэлэмэт къыщыщIащ Кубра. 
Гуа щэм нысэр гуэным игъэкIуат, 
хьэпшып гуэр къихьыну. ЩIы-
махуэ уает, гуэным щамыгъэ-
тIылъа фIыгъуэ щыIэжтэкъым. 
Абы хьэжыгъэри щIэтт, лы гъэ-
гъуахэр, бжьын блахэр фIэдзауэ 
фIэлът, кхъуей чейхэр егъэу-
вэкIат. Кубра плъэри, пэшыкум 
ит пхъэбгъу телъхьапIэм щэ за-
щIэу, зы плъыжьыгъэ имыIэу, 
Iэщ пшэр гуэр диижауэ телъу 
 къилъэгъуащ. Асыхьэту ар къэс-
кIащ: «Мыр сыт на! Мы сыкъыз-
дашам кхъуэл яшхыура?!» - жи -
Iэу тэлайкIэ щытащ къэуIэб-
жьауэ. Ар апхуэдизкIэ абы игу 
щIыхьати, щIагъэкIуар къищтэ-
ри къыщIэжыжащ. Абдеж къы-
щыщIэдзауэ бзылъхугъэм лы-
хэкI имышхыу хъуащ, апхуэдиз-
кIэ и гур щыкIуэтати. ЩIакхъуэр 
кхъуейшыпс тIэкIум иригъэп щI-
мэ, бжьын дишх мыхъумэ, нэ-
гъуэщI яхуишхыртэкъым. Уна-
гъуэр гузавэрт, лыр Iумпэм щIи-
щIыр къагурымыIуэу. Зыкъом 
дэкIа нэужь, абы и щхьэгъусэм 
зыкъригъэумысыжащ лыхэкI 
щIи  мышхымкIэ. Гуэным лы пшэ-
рышхуэ зэрыщилъэгъуар, ар 
 кхъуэуэ къызэрыщыхъуар Чопей 
щыжриIэм, ар абы къы щы ды-
хьэшхащ, дауэ уигу къэкIа жи-
Iэри. ЦIыхубзым гуригъэIуащ а 
илъэгъуар щIымахуэм яшхыну 
яукIыжа, илъэситI-щы хъуа тIыуэ 
зэрыщытыр. 

Зэманыр кIуэрт. Ауэрэ рево-
люцэ нэужьым коллективизацэ, 
индустриализацэ жаIэу щIа-
дзащ, цIыхум я Iэщхэр къыIахыу, 
колхоз-совхозхэр зэхашэу. Ар 
къэ мыс щIыкIэ, Чопей мызэ-
мытIэу и адэм елъэIуат «КхъыIэ, 
мы Iэщыр дывгъащи, дызыхуэ-
ныкъуэ къэдвгъэщэху нэхъ  мы-
хъуми», - жиIэу. 

Мызэ и щхьэм хуигъэзагъэртэ-
къым зэманыр зыхуэкIуэр: «Дауэ 
цIыхум, жэщ-махуэ имыIэу, и 
пщIэнтIэпскIэ къилэжьар къы зэ-
рыIыпхынур?!» ЦIыхухэр гугъу 
ехьырт адэкIэ здаунэтIынумрэ 
ящIэ  нумрэ къагурыIуэртэкъы-ми. 
А псор къызыхэкIар цIыхум я 
щIэныгъэншагъэрауэ къыщIэ-
кIынт, ипэкIэ зэрымыплъэфырт, 
къэралым, дунейм къыщыхъу-
къы щыщIэм зэрыщымыгъуа зэрт. 
А зэманым псэуахэм гу гъуехьу  
ялъэгъуамрэ, псэукIэ щIэм хэзэ-
гъэн папщIэ зыпхы-кIын хуей          
хъуамрэ, абы цIыху гъа  щIэу  зди-
хьар  къэIуэтэ гъуейщ. 

Мызэ и унагъуэри хыхьащ кол-
хозым, и бынхэри жыджэру яхэ-
тащ псэукIэщIэр зыухуахэм. ЦIы-
хухэм гъащIэм гугъэфIхэр хуа-
щIу ежьэжат, ауэ Хэку зауэшхуэ                
къазэрыпэщылъыр иджыри 
ящIэртэкъым…

БАГЪЭТЫР Луизэ.
Сурэтым: Кубра лъэпкъым и 

зы гуфIэгъуэ хэту.

КъБР-м  и
прокуратурэм  къет

УФ-м и КоАП-м и 6.3. статьям и 1-нэ                 
Iы хьэм тету. Абы хэплъэну Iэрагъэхьащ 
«Роспотребнадзор»-м и Къэбэрдей-           
Балъкъэр щIыналъэ къудамэм.

ЕджапIэхэм я унафэщIхэми хуагъэу-
ващ а къуаншагъэхэр ягъэзэкIуэжыну. 

Iуэхур зэрекIуэкIым прокуратурэм и нэIэ 
тетщ. 

ЗэрагъэзащIэм
кIэлъоплъ

Хабзэхэм ягъуэта зэхъуэкIыныгъэхэр 
къилъытэри, республикэм и прокура-
турэм КъБР-м и Правительствэм и Уна-
фэщIым хуигъэхьащ хьэрычэтыщIэ лэ-
жьыгъэм пэрытхэм бэджэнд уасэр ща-
тыну пIалъэр ягъэIэпхъуэну хуит зыщI 

щIыналъэ, щIыпIэ пщалъэхэр ягъэу-
выным хуэунэтIауэ къыхилъхьэхэр.

АР зыхуэгъэзар абыхэм ящыщу дзэ 
 къулыкъу езыхьэкIхэрщ е Урысей Фе-
дерацэм IэщэкIэ ЗэщIэузэда и Къарухэм 
хуагъэува къалэнхэр гъэзэщIэным езы-
хэм яфIэфIу щIэгъэкъуэн хуэхъухэрщ. 

Мы IэнатIэм хабзэгъэув жэрдэмхэр 
зэрыщыпхагъэкIым кIэлъоплъ республи-
кэм и прокуратурэр. 

Къалэ судыр хоплъэ
КъБР-м и прокуратурэр арэзы те-

хъуащ щIыпIэм щыпсэу Д. ехьэлIа, УФ-м 
и УК-м и 30-нэ статьям и 3-нэ Iыхьэм, 
228.1 статьям и 3-нэ Iыхьэм и «а», «б» 
пунктхэм къыщыхьа щIэпхъаджагъэ-
хэр («Интернет» сетыр къагъэсэбэпу 

гупым наркотикхэкIхэр куэду ира-
гъэкIыныр) уголовнэ Iуэхур къы-
зэраIэтам. 

СЛЕДСТВИЕМ къызэрилъытэмкIэ, 
илъэс кIуам и гъэмахуэм Д.-рэ абы и уна-
гъуэм щыщхэмрэ ямыцIыху гуэрым 
гурыIуэри, ящэжын мурадкIэ нарко-
тикхэкIхэр къащэхуащ. АрщхьэкIэ ахэр 
ирагъэкIыну хунэсакъым, полицэм и 
лэжьакIуэхэм яубыдри. 

Iуэхур хэплъэну Налшык къалэ судым 
ягъэхьащ.

Хабзэм къызэригъэувымкIэ, апхуэдэ 
щIэпхъаджагъэр зылэжьар илъэси 8-м 
къыщыщIэдзауэ 12-м нэскIэ ягъэтIысын-
кIэ мэхъу. 

Зыгъэхьэзырар
УАРДЭ  Жантинэщ.

ГъащIэ

ГъущIхэкIым, мывэм, ятIэм, пша -
хъуэм, пхъэм, нэгъуэщIхэми теплъэ ды-
зэмысахэр, ауэ гупсысэр зыгъэ-
лажьэхэр къыхещIыкI Арсен. Апхуэдэ 
дуней еплъыкIэ гъэщIэгъуэн зиIэр зы-
рызщ. ГъущIапщэр ди зэманым и 
скульп тор нэхъыфIхэм зэращыщыр 
куэ дым я дежкIэ наIуэщ. Абы гуп сысэ-
рэ хуабагъэкIэ гъэнщIа и IэрыкI-                                         
хэм дунейм и щIыпIэ куэдым уащро-
хьэлIэ.

ГЪУЩIАПЩЭМ Суриков Василий и цIэр 
зэрихьэу Москва дэт СурэтыщI инсти-
тутыр къиухащ. Диплом лэжьыгъэу абы 
 ищIауэ щыта «ПсыхуэлIэ» лэжьыгъэм 
 папщIэ СССР-м ХудожествэхэмкIэ и ака-
демием и дыщэ медалыр къыхуагъэфэ-
щауэ щытащ. 1991 гъэм Италием ягъэ-
кIуэ ри щыIащ, и щIэныгъэм щыхигъа-
хъуэу. 

ЩIыналъэ, урысейпсо гъэлъэгъуэны-
гъэхэм мызэ-мытIэу хэтащ абы и лэ-
жьыгъэхэр. И IэдакъэщIэкIхэр щигъэлъэ-
гъуащ Тыркум (Яловэ), Македо нием, Ис-
тамбыл, Краснодар, Сочэ, Налшык, Мей-
къуапэ къалэхэм. 

ГъущIапщэм и IэдакъэщIэкI лэжьыгъэ-
хэр Урысейм, Тыркум, Македонием, Фран-
джым, Италием, Америкэм и Штат Зэ-
гуэтхэм щыпсэу цIыху щхьэхуэхэм я кол-
лекцэхэм хуэсакъыу щахъумэ.

Абы и Iэдакъэ къыщIэкIа нэхъ лэжьы-
гъэшхуэхэм ящыщщ Урыс-Кавказ зауэм 
хэкIуэдахэм я фэеплъу Налшык щагъэу-
ва «Псэ жыгыр», Лермонтов Михаил и 
фэеплъу Налшык, ХьэтIохъущокъуэм и 
жыг хадэ зыгъэпсэхупIэм итыр, КIуэкIуэ 
Валерэ и цIэр зезыхьэ Мэкъумэш уни-
верситетым и япэ ректору щыта, биоло-
гие щIэныгъэхэмкIэ доктор ФиIэпщэ Бо -
рис и фэеплъыр, Къейтыкъуэ тIуащIэ ще-
кIуэкIа мазибл зауэм хэкIуэдахэм я фэ-
еплъу а щIыпIэм щагъэува мывэ сыныр, 
Урыс-Кавказ зауэм и фэеплъу Истам-            
был дэтыр, РСФСР-м, КъБАССР-м щIыхь 
зиIэ я артисткэ Шэру Соня и фэеплъыр, 
нэгъуэщIхэри.

«ЦIыху IэпщIэлъапщIэм Iэрыхьэмэ, 
псыхъуэм дэлъ мывэжьми уи сурэтыр 
къыхихыфынущ», - жаIэ. Мывэ къырым 
цIыху сурэт къыхэбгъэщыну мытыншыр 
пэжщ, ауэ абы цIыху гупсысэ къыщыб-
гъэлъэгъуэну, мывэр «къэбгъэпсэлъэну» 
нэхъ гугъужщ. Мывэхэх IэщIагъэм нэхърэ 
нэхъыжь гъуазджэм хэткъым. АтIэ, сыт 
хуэдэ зыужьыныгъэ щигъуэта абы ди зэ-
маным? А упщIэм и жэуапщ нобэ ди 
псэлъэгъу ГъущIапщэ Арсен и Iэда-
къэщIэкIхэм я щIэупщIэ иныр, ахэр зда-
гъэува щIыпIэхэр. МызэманкIэ абы ещI  
ди лъэпкъэгъу бзылъхугъэ цIэрыIуэ Хьэ-
гъундокъуэ Елмэсхъан и фэеплъыр. Аращ 
ди зэпсалъэр къызэрыщIэддзари.

- Франджым и лIыхъужь Хьэгъундокъуэ 
Елмэсхъан и фэеплъым илъэс зыбжанэ 
хъуауэ солэжь, - жеIэ Арсен. - Иужьрей          
зэманым, Хьэгъундокъуэм и хъыбар                   
нэхъыбэ къэIун зэрыщIидзэрэ (газет-               
хэм къытрадзэрт, теленэтынхэр ящIыр-
ти), сфIэ  гъэщIэгъуэну сыкIэлъып лъырт. 
Ап хуэдиз лIыгъэ къэзыгъэлъэгъуа адыгэ 
бзылъ хугъэм и фэеплъ къалэм 
 щагъэ увыну хуэмыфащэу пIэрэ, жысIэри 
сегупсысат. Си закъуэкъым ар зигу къэ-
кIар, си япэкIи жызыIа щыIэщ. Ауэ…

Еуэри, жэщ гуэрым лэжьыгъэр зэ рыс-
щIын хуейр си нэгум щIэту сыкъызэ-
щыуащ. Арати, сытIысри, сурэтхэр сщIащ. 

И IэщIагъэм хуэфащэ дуней тетыкIэ зиIэ

ЖысIэну сыхуейщ мыр си жэрдэмкIэ 
 къесхьэжьа Iуэхуу зэрыщытыр. Фэеплъ 
скульптурэр ятIагъуэм къы хэ щIыкIауэ си 
лъэщапIэм щIэту КъБР-м, Адыгейм я 
цIыхубэ сурэтыщI Шемякин (Къардэн) 
Михаил Налшык щыIэу си  деж къыщIыхьа-
ти, абы гу лъитащ. Iуэхур зы тетыр щы-
жесIэм, Елмэсхъан и фэеплъ Франджы-
ми щыдгъэувыну, абыкIэ езыр къыз-
дэIэпыкъуну сыкъигъэгугъат. Къи щы-
нэмыщIауэ, Нартсанэ (Кисловодск), Япэ 
дунейпсо зауэр щекIуэкIым Елмэ с хъан 
уIэгъэ хъуахэм ядэIэпыкъуу здэщыIами 
абы и цIэр щагъэлъапIэ. Къалэ уна фэщI-
хэр къызэлъэIуащ а скульптурэм хуэдэ 
яхуэсщIыну. 

 Фэеплъыр домбеякъым къыхэщIы-
кIауэ щытынущ. Хуэгъэфэщауэ метрищ, 
щырэ ныкъуэрэ хъунущ. Здэдгъэувыну 
щIыпIэм елъытащ и инагъынур. 

Нэхъ ипэкIэ ди республикэм и тхьэ-
мадэм лъэIу тхылъ хуедгъэхьауэ щытащ 
Республикэ клиникэ сымаджэщым Хьэ-
гъундокъуэм и цIэр фIащу, абы и гупэм 
деж и фэеплъыр дагъэгъэувыну. Арэзы 
узыщI жэуапкъым къыдатар, ауэ иджы- 
ри а Iуэхум щхьэкIэ дылъэIуэну ди му-
радщ. Хьэгъундокъуэ Елмэсхъан къызэ-
ралъхурэ етIанэгъэ илъэси 125-рэ мэхъу. 
Мы бзылъхугъэм хуэфащэ пщIэ хуэтщIы-
ну и чэзууэ къысщохъу. 

- СыщыуэнкIи хъунущ, ауэ Елмэсхъан           
и фэеплъ сыбгъэлъэгъуар «Анэ» фIэ-
щыгъэм щIэту пщIы скульптурэхэм зы-
гуэркIэ ещхьщ.

- Сэ си лэжьыгъэхэм псоми зэщхьу зы-
гуэр яхэлъщ. Ауэ мыр нэхъыбэу зэщхьыр 
Шэру Соня и фэеплъращ. Сэ ямылъэ-
гъуауэ зы телъыджэ гуэр сщIыну зэи 
сыщIэхъуэпсыркъым, зы мащIэ гуэрым и 
купщIэ къызолъыхъуэ дапщэщи. 

- Гъуазджэм хэзымыщIыкIхэми Гъу-
щIапщэ Арсен къезыгъэцIыхуар «Псэ 
жыг» лэжьыгъэ хьэлэмэтрауэ къысщо-
хъу. Абы куэдрэ утепсэлъыхьагъэнщ, 
ауэ иджыри зэ и гугъу уэзгъэщIынут 
адыгэу дунейм тетым къызэдащта ди 
нэхъыжь хэм я фэеплъ «Псэ жыгым»    
къежьапIэ хуэхъуам.

- Узахуэщ, «Псэ жыгращ» цIэрыIуэ сы-
зэрыхъуар, сыт щхьэкIэ жыпIэмэ, япэ 
дыдэу нэхъ лэжьыгъэшхуэу сщIауэ щытар 
аращ.

Зауэшхуэм, гуауэм ятеухуауэ фэеплъ 
гуэр щыпщIым и деж зы цIыхум и теплъэ 
наIуэу къэбгъэлъэгъуэныр щыуагъэщ, 
апхуэдэм  деж дамыгъэ е гупсысэ зы-
щIэлъ гуэр пщIымэ нэхъыфIщ. Пэжым 
ухуеймэ, мыр Урыс-Кавказ зауэм хэкIуэ-
дахэм я фэеплъу сщIатэкъым. «Псэ 
жыгым» а фIэщыгъэр иIэу сщIауэ щы Iэт, 
мы Iуэхум хуэкIуэрти, апхуэдэу къекIэ-
рэхъуэкIри, си лэжьыгъэр комиссэм хэт-
хэм къащтащ армыхъумэ.

«Псэ жыгыр» IыхьитIу зэхэтщ, зыр анэм, 
адрейр адэм и лъэныкъуэщ. «ЩIым 
къыхэкIри, хыхьэжащ»,  зэрыжаIэм хуэ-
дэу, зы пкъым къыхэкIрэ адрейм хыхьэжу 
а сатыритIым къудамэ хырыхыр къыхо-
кIри, лъэныкъуитIымкIи хохьэж. Ар ди 
адэжь-анэжьхэм я фэеплъу аращ. ЛIа-
къуиблкIэ укъызы хэ кIар пщIэжу, благъа-
гъэр пIыгъыу щытын хуейуэ адыгэм игъа-
щIэми къилъытэркъэ?! Аращ жыгым къу-
дамибл щIиIэр. Ебланэу къэтIэпI къудамэ 
цIыкIухэр - къэкIуэну щIэблэращ. Жыгым 
иIэ кум быгъэ цIыкIухэр  бынжэщ. Ар Iэп-
кълъэпкъыр зыхъумэ, блэкIамрэ къэ -   
кIуэ нумрэ я зэпыщIэныгъэ къабзэщ. Мы 

 фэеплъыр символым и гъэпсыкIэ хаб- 
зэм тету сщIащ. Мы гупсысэхэр сэ щIэс лъ-
хьа щхьэкIэ, ахэр псори зым имылъагъун-
кIи  хъунщ,  сэ щIэслъхьа гупсысэм нэ-
мыщI, нэгъуэщI гуэр хэзылъэгъуэни зэ- 
ры щыIэр си фIэщ мэхъу. Скульптурэм 
цIыху емып лъ мэ, гупсысэ къыхимыхмэ, 
гъущIы кIэжьу аращ. Абы гуп сы сэм  зри-
ужьын, зригъэубгъун хуейщ, армыхъумэ 
цIыху теплъэ, сурэтым тепщIыкIыу, 
пщIын ракъым нэхъыщхьэр.

«Псэ жыгым» гупсысэ зыщIэлъ, хабзэ 
къэзыгъэлъагъуэ нэгъуэщI зыгуэри дэ-
щIыгъущ. Абы теувапIэ, къекIуэкIыпIэ 
 лъагъуэ хуэсщIащ. Ар накъыгъэм и 21-м 
фэеплъым Iуэху зэрепщIэкIыфыну хаб-
зэщ. ЦIыхур  зэхуэса нэужь, тхьэмадэр 
япэ иту, сэмэгурабгъу лъэныкъуэмкIэ 
екIуэ кIыу «Псэ жыгым» хуэкIуэу до-
кIуейри, фэеплъым зэрынэсу, ижьымкIэ 
зегъазэри къохыж. Лъагъуэр зы лъэны-
къуэмкIэ щыдокIуей, адреймкIэ къыщо-
хыж. Ар лъэпкъ хабзэр щыбгъэлъагъуэ 
хъуну Iуэхущ. 

Сочэ дэт Художественнэ музейм «Псэ 
жыгым» и зы лIэужьыгъуэ, сантиметр 60 
хуэдиз хъууэ, ищэхуауэ зэрехьэ.

- «Псэ жыгым» и лIэужьыгъуэ куэд, 
къызыхэщIыкIакIэ зэхуэмыдэу, дунейм 
къытехьауэ слъэгъуащ.

- Апхуэдэ куэд щIауэ ящI. Абы и лъэны-
къуэкIэ щапхъэ схуэхъуар сурэтыщI 
цIэрыIуэ, си ныбжьэгъу Црым Русланщ. 
Стиль къэсыхукIэ теплъэм зэрызихъуэж, 
къищтэ щытыкIэм укIэлъыплъыну гъэ-
щIэгъуэнщ. Сэри мурад сщIащ «Псэ 
жыгым» апхуэдэу сеплъыну. 

- «Псэ жыгым» и зы лIэужьыгъуэ Ис-
тамбыл зэрыдэбгъэувам и гугъу уэз-
гъэщIынут.

- Истамбыл дагъэувэну фэеплъ лэжьы-
гъэхэр къыщыхах дунейпсо зэхьэзэхуэ 
ирагъэкIуэкIырти, цIыху 500-м щIигъум       
я лэжьыгъэ ирагъэхьат, ягу ирихьу къы-
хаха лэжьыгъипщIым язщ «Псэ жыгыр». 
Скъар (мрамор) метрищым махуэ 21-м 
фэеплъыр къыхэсщIыкIыну си къалэнт. 
Гугъут, ауэ схузэфIэкIащ. Истамбыл и 
Картал хьэблэм щагъэуващ скъар 
хужьым къыхэщIыкIа «Псэ жыгыр». Хаб-
зэм зэрыжиIэмкIэ, ар а щIыпIэм деж 
илъэскIэ щыта иужь, абы щыпсэухэм ягу 
иримыхьмэ, Iуахыжыну хуитщ. Илъэс 
нэужьым ирагъэкIуэкIа IэIэтымкIэ фэ-
еплъыр къагъэнащ. 

 «Псэ жыгым» ехьэлIауэ сиIэ хъуэпса-
пIэхэм ящыщщ абы и лIэужьыгъуэ зэ-
мыщхьхэр адыгэ щыпсэу щIыналъэхэм, 
къалэхэм щызгъэувыну, ар здэщытыр 
зэхуэсыпIэу яIэну. Апхуэдэу ящIа проект 
дуней псом теткъым, ауэ абы и лъэны-
къуэкIэ адыгэр япэ дищмэ, сыт ягъэ 
кIын?!

- «Псэ жыгыр» япэщIыкIэ цIыху 
дзажэналъэхэм езгъэщхьат.

- СыкъэпщIащ. Къаз тхыцIэ гъэщIэ-
гъуэн гуэр къыспэщIэхуэри, абы сыпкъ-
рыплъыхьурэ сигу къигъэкIауэ аращ ар. 
ИужькIэщ абы щIыкIэ, гупсысэ пыухыкIа 
иIэ щыхъуар, ауэ гупсысэр къыщежьар 
пэжу дзажэналъэхэрат.

- «Анэ» фIэщыгъэм щIэту пщIы ску-
льптурэхэр къызэрымыкIуэу сигу ири-
хьащ, хуабагъэм и мэгъу къару гуэр 
яхэлъщ абыхэм.

- Анэм теухуауэ япэ дыдэу сщIар гъущI 
хъар цIыкIум къыхэщIыкIаращ. Мэзло 
Эдуард иригъаджэ щIалэгъуалэм гъэ-
лъэгъуэныгъэ ящIырти, сэри зыгуэркIэ 

Урысейм  ХудожествэхэмкIэ  и  Академием  и  академик,  КъБР-м  и  цIыхубэ  сурэтыщI
ГъущIапщэ  Арсен  и  ныбжьыр  илъэс  60  ирокъу

сахэувэну сыхуейт. Бэзэрым сыкIуэщ, 
 гъущI хъар пIащIабзэ къэсщэхури, а те-
плъэр асыхьэтым зэхэсIуэнтIат. ГъэщIэ-
гъуэнракъэ, Екатеринбург дэт Художест-
веннэ фондым ищI гъэлъэгъуэныгъэм ар 
илъэситхукIэ хигъэтащ. Кремлым щы-
щIэдзауэ Китайм нэс яшат а гъэлъэ-
гъуэныгъэр. Академием и юбилейм 
 ирихьэлIэу къыдигъэкIа сурэтылъэм ира-
гъэувэну яхуэзгъэхьа си лэжьыгъэхэм а 
зырат къыхахар.

- Уи лэжьыгъэм сытым утригъэгуш-
хуэрэ?

- Абы щхьэусыгъуэ Iэджэ иIэщ. Жы сIэ-
фы нукъым пщэдджыжь къэс шей сы-
зэрефэу скульптурэ щIыным яужь сихьэу. 
Лэжьыгъэ къэс езым и щхьэусыгъуэ, и 
къэкIуэкIэ иIэжщ.

- Нэхъ къохьэлъэкIауэ сыт хуэдэ лэ-
жьыгъэ уиIэ?

- КъызэхьэлъэкIа сиIэкъым. Нэхъыбэ 
дыдэрэ сщIар Шэру Соня и фэеплъращ. 
ИлъэситIкIэ селэжьат. Сэ сыщылажьэкIэ 
сурэт щIа хьэзырым тесщIыкIыжыр-  
къым, ар зэрыхъун хуейр си нэгу щIэтщи, 
абы тету солажьэ.

- Гу зэрылъыстамкIэ, уи лэжьыгъэхэм 
псэм гулъытэ хэха щыхубощI. Абы и 
щыхьэтхэм ящыщщ Къетыкъуэ тIуа-
щIэм дэбгъэува фэеплъыр. 

- Пэжщ. Псом япэ къэхъури къанэри 
псэращ. «Псэм и гъуэгу» фэеплъыр 1779 
гъэм Къетыкъуэ тIуащIэ щекIуэкIа 
зэпэщIэувэныгъэм хэкIуэда ди адэжьхэм 
я  фэеплъщ. 

Илъэс куэд щIауэ мы щIыпIэм цIыхухэр 
щызэхуэсурэ зауэм хэкIуэдахэм я фэеп-
лъу, Балъкъ псым мывэ къыхахыурэ са-
мэу зэтралъхьэн щIадзащ, итIанэ мывэ-
хэр хъурейуэ къекIуэкIыгъуищу кърагъэ-
тIылъэкIати, иужькIэ сурэтыщI цIэрыIуэ 
Црым Руслан и чэнджэщкIэ, къекIуэ-
кIыгъуэр блы ящIащ. Ар щыслъагъум, 
сытегушхуэри и кум ирагъэувэн фэеплъ 
яхуэсщIащ. 

Фэеплъым и инагъыр метрищ мэхъу, 
мывэкъырым (гранитым) къыхэщIы -   
кIащ, илъэсрэ ныкъуэкIэ селэжьащ абы. 
И щIыIур мафIэкIэ тезгъэлыгъукIы-        
жащ. А фэеплъыр цIыхум и псэр щыхэкI-
кIэ зэрыкIыу къысщыхъу зэвыпIэрщ, ажа-
лым и гъуэгур къигъэлъагъуэу аращ. Ар 
самыгъэгъэувыну илъэс зыбжанэкIэ 
къыспэщIэтахэри щыIэщ, ауэ дгъэу-      
ващ.

ГъущIапщэм ищIауэ, ауэ иджыри ямы-
гъэувауэ лэжьыгъэ гъэщIэгъуэнхэр иIэщ. 
Апхуэдэщ фэрэкIым (оспа) и хущхъуэ 
къэзыгъуэта адыгэ анэм и фэеплъыр, 
КIыщ Мухьэдин и цIэр зэрихьэу Налшык 
къыщызэIуаха галереем и гупэм деж 
(зэщхьэгъусэхэм я лъагъуныгъэр лъаб-
жьэ хуэхъуу) щагъэувыну фэеплъыр, нэ-
гъуэщIхэри. 

Арсенрэ и щхьэгъусэ Балъкъыз Бел-
лэрэ щIалитIрэ зы хъыджэбзрэ яIэщ. ЩIа-
литIыр Тыркум архитерктурэ университе-
тым щеджащ. ЕхъулIэныгъэ яIэу мэла-
жьэ, къыхэгъэщыпхъэщ Налшык дэт 
Лъэпкъ музейр зэгъэпэщыжыныр а щIа-
лэхэм дзыхь зэрыхуащIар. 

Арсен и илъэс бжыгъэ дахэмкIэ до-
хъуэхъу, и мурадхэр къехъулIэну, езым и 
Псэ жыгым и лъабжьэр быдэрэ и щхьэкIэр 
лъагэу илъэс куэдкIэ лъэпкъым, и уна-
гъуэм  хуэузыншэну ди гуапэщ.

Епсэлъар
ЩОМАХУЭ  Залинэщ.



Зыгъэхьэзырар  
НЭЩIЭПЫДЖЭ  Замирэщ

Къаздэхъу Олег
и юбилей



ЗэчиифIэхэр Мейкъуапэ щызэхохьэ


